
— 40 —







ka dalem oetan, tinggalken Tjanna jang berdiri mengawasi dengen kasemsem seperti linjap akal boedinja. 

Tjanna (goleng goleng kepala): — Akoe poenja djoengdjoengan poetra-makota, ada begitoe moelia, begitoe agoeng, begitoe dermawan, begitoe baek hati boedinja, begitoe tetep dan soedjoet toedjoeannja aken mentjari ilmoe sedjati oentoek menjelametken manoesia. Ja, akoe sekarang pertjaja, djikaloe ada orang jang bisa berhatsil dalem ini matjem pertjoba'an, itoe orang
tida bisa laen dari akoe poenja djoengdjoengan ini. Ja, akoe pertjaja pasti ichtiarnja itoe aken berhatsil. . . Prins Siddhartha aken mendjadi satoe Buddha, satoe Goeroe Doenia jang aken bertachta dalem hatinja manoesia. (Berpaling dan ambil kendalinja Kantaka). Ach, Kantaka, kapan djoengdjoengan kita kasampean toedjoeannja dan mendjadi satoe Buddha, kaoe dan akoe tida sia-sia soedah menganter padanja dalem perdjalanan begini djaoe. Maski bagimana ketjil dan tida berärti, kita poen soedah toeroet djoega ambil bagian dalem ini pakerdja'an penting oentoek doenia. Maka bergiranglah, Kantaka, biarpoen kita moesti berpisah dari kita poenja djoengdjoengan boeat samentara waktoe. Oh, ja! tadi poetra-makota soedah pandang padakoe sabagi soedara. (Pegang poendaknja itoe koeda). Dan sekarang, Kantaka, akoe poen haroes pandang kaoe sabagi akoe poenja soedara, menoeroet toeladan jang moelia dari kita poenja djoengdjoengan. Marilah, soedarakoe, kita-orang sigrah berdjalan poelang ka iboekota. (Masoek sambil toentoen Kantaka). 



LAJAR TOEROEN.
Tamat.

